
Kichik biznes subyektlarida ishlab chiqarish xarajatlari auditi tashkil qilish 

masalalari bir necha jihatlarni o‘z ichiga oladi. Asosan, bu masalalar xarajatlarni 

aniqlash va nazorat qilish, ishlab chiqarish jarayonidagi kamchiliklarni aniqlash, 

xarajatlarni optimallashtirish, resurslardan samarali foydalanish hamda moliyaviy 

hisobotlarning to‘g‘riligini ta’minlashga qaratilgan. Auditning asosiy maqsadi ishlab 

chiqarish xarajatlarining qonuniyligini, moliyaviy hisobotlarda aks ettirilganligining 

aniqligini va ularni kamaytirish yo'llarini aniqlashdan iborat.  

Ishlab chiqarish jarayoni to‘g‘risidagi ma’lumot turli manbalarda turlicha 

qo‘llanilgan. Do‘smuratov R.D ning takidlashicha ishlab chiqarish jarayoni- bu 

kishilarni o‘zlarining iste’moli uchun zarur bo‘lgan moddiy va ma’naviy ne’matlarni 

yaratishga qaratilgan maqsadga muvofiq faoliyatidir. Moddiy va ma’naviy ne’matlar 

yaratish, turli xizmatlar ko‘rsatish jarayoni kishilar iqtisodiy faoliyatining asosiy 

tomonidir[1]. Odatda, har qanday ishlab chiqarish, birinchi navbatda, mehnat 

jarayonidir yoki boshqacha qilib aytganda, tabiatdagi bor narsalarning ko‘rinishini 

o‘zining iste’moli uchun muvofiq holga keltirish uchun qilingan mehnat faoliyatidan 

iboratdir. Bizning fikrimizcha ishlab chiqarish jarayoni — bu xomashyo va 

materiallarni mahsulotga aylantirish uchun bir qator texnologik operatsiyalar va 

harakatlarni o'z ichiga olgan murakkab jarayondir. 

Moddiy ne’matlar ishlab chiqarish va xizmatlar ko‘rsatishning ichki qonuniyatlari 

va uning rivojlanish xususiyatlari ko‘pgina iqtisodchi olimlar tomonidan ko‘rsatib 

berilgan. Ular mehnat kishilar yashashining umumiy asosidir deb ta’riflaydilar. 

Demak, mehnat iste’mol qiymatlarini yaratuvchi sifatida, foydali mehnat sifatida 

kishilarning yashashi uchun hech qanday ijtimoiy shakllarga bog’liq bo‘lmagan holda 

abadiy tabiiy zaruriyatdir, mehnat bo‘lmaganda kishi bilan tabiat o‘rtasida modda 

almashinuvi ham mumkin bo‘lmas edi. Kishilar o‘zlarining ongli maqsadga muvofiq 

unumli mehnati bilan tabiat moddalarining shakllarini o‘zgartiradilar va iste’moli 

uchun zarur bo‘lgan mahsulotni vujudga keltiradilar[2]. Mehnat jarayonida kishilar 

bilan tabiat o‘rtasida moddalar almashinuvi bilan birga insonning o‘zi ham har 

tomonlama kamol topib boradi, ya’ni kishilar o‘zining mehnatga bo‘lgan qobiliyatini, 

bilimini oshiradi va ularni amalda qo‘llashni kengaytirib boradi. Shunday qilib, ishlab 

chiqarish jarayoni iste’mol qiymatlarni vujudga keltirish uchun maqsadga muvofiq 

qilinadigan harakatdir, tabiat yaratgan narsalarni kishi iste’moli uchun o‘zlashtirib 

olishdir, kishi bilan tabiat o‘rtasidagi modda almashuvining umumiy shartidir, kishi 

hayotining abadiy tabiiy sharoitidir[3]. 

Ishlab chiqarish xarajatlari va mahsulotlar tannarxini hisoblashni auditorlik 

tekshiruvidan o‘tkazishdan maqsad: 

- sodir bo‘lgan xo‘jalik muomalalarini hisobga olib, tannarxning to‘g‘ri 

shaklllanishini O‘zbekiston Respublikasi me’yoriy hujjatlari talablariga muvofiqligini 

aniqlagan holda, ishlab chiqarish xarajatlarining yuzaga chiqishi va javobgarlik 

markazlari bo‘yicha hisobga olish va soliq to‘lanadigan bazaning aniq hisob-kitobini 

yuritish va bu orqali ishlab chiqarish xarajatlari hamda korxona sarflarini boshqarishni 

tashkil etishdan iborat. 

Ishlab chiqarish xarajatlari va mahsulotlar tannarxini hisoblashni auditorlik 

tekshiruvidan o‘tkazishda quyidagi vazifalar mavjud: 

-ishlab chiqarish xarajatlarini o‘rganish va ularning holatiga baho berish; 

-mahsulot tannarxini pasaytirish bo‘yicha belgilangan rejaning bajarilishi va 

dinamikasini nazorat qilish; 

-ishlab chiqarish xarajatlarining iqtisodiy elementi va kalkulyatsion moddalari 

bo‘yicha o‘rganish va ularga baho berish; 

-tannarxning o‘zgarish sabablarini aniqlash va unga ta’sir etuvchi omillarni 

miqdor jihatidan hisoblash; 

-ayrim turdagi mahsulot tannarxini xarajat moddalari bo‘yicha tahlil etish; 

-tannarxni pasaytirish bo‘yicha mavjud imkoniyatlarni aniqlash va boshqalar. 

Korxonalarda ishlab chiqarish xarajatlari hisobini tartibga soluvchi asosiy hujjat- 

O‘zbekiston Respublikasi Vazirlar Mahkamasining 1999 yil 5-fevraldagi 54-sonli 

qarori bilan tasdiqlangan «Mahsulot(ish,xizmat)larni ishlab chiqarish va realizatsiya 

xarajatlarining tarkibi hamda moliyaviy natijalarni shakllantirish tartibi to‘g’risidagi 

Nizom» bo‘lib hisoblanadi. 

Ishlab chiqarish xarajatlari hisobining to‘g‘riligini va mahsulot, ish hamda 

xizmatlar tannarxi to‘g‘risidagi hisobotni tuzishning to‘g‘riligini nazorat qilish uchun 

quyidagilarni tekshirish lozim: hisobot davridagi haqiqiy xarajatlarning ishlab 

chiqarish xarajatlari schyotlarida o‘z vaqtida, to‘liq va ishonarli aks ettirilishi; ishlab 

chiqarishga xarajat qilingan xom ashyolar, materiallar, yoqilg’ilar, extiyot qismlar va 

yoqilg’i-moylash materiallarini baholashning tug’riligi; belgilangan xarajat smetalari, 

lavozim maoshlari, tarif stavkalari, ishlab chiqarish xodimlarining mehnatiga haq 

to‘lash va mukofatlash haqidagi Nizomga rioya qilish ustidan nazoratning 

ta’minlanganligi; noishlab chiqarish sarflari va yo‘qotishlarning paydo bo‘lish 

sabablari hamda hisobdan o‘chirilishning asoslanganligi; ularni kamaytirish bo‘yicha 

qabul qilingan chora-tadbirlar; asosiy vositalar va nomoddiy aktivlarga eskirish 

hisoblashning to‘g‘riligi; tovar-moddiy boyliklarning hisob bahosidan chetga chiqqan 

summalar (transport tayyorlov xarajatlari)ni hisobdan o‘chirishning to‘g‘riligi; 

tovarlar, YoMM va boshqa qiymatliklar tabiiy kamayishini hisobdan o‘chirishning 

to‘g‘riligi; quyidagi xarajatlarni maxsulot (ish,xizmat)lar tannarxiga qo‘shishning 

to‘g‘riligi va asoslanganligi; ta’sis hujjatlariga muvofiq qo‘shma korxonada ishlab 

chiqarishda bevosita ishlaydigan chet el fuqarolariga berilgan turar joylar va kommunal 

xizmatlar uchun to‘lovlar; xizmat safarida va yo‘lda bo‘lgan vaqt, turar joy ijarasi, 

xizmat safari joyiga borib qaytish yo‘l xarajatlari uchun tasdiqlangan me’yorlar 

doirasida,ishlab chiqarish faoliyati bilan bog’liq chet el xizmat safari xarajatlari[4].  

Asosiy xarajatlar, ishlab chiqarishni tashkil etish va boshqarish xarajatlarining 

to‘g‘ri va asoslangan hamda me’yorlarga muvofiqligini tekshiriladi. Mahsulot 

(ish,xizmat) larning rejadagi va hisobot kalkulyatsiyasining to‘g‘riligini xarajat 

moddalari bo‘yicha tekshiriladi. Natijada reja va haqiqiy tannarx o‘rtasidagi 

tafovutlarni moddalar bo‘yicha tahlil qilinib, tafovutlar sababini aniqlanadi. Xom 

ashyo va materiallar sarflashning to‘g‘riligi, baholar to‘g‘riligini tekshirish metodlari, 

mahsulot (ish,xizmat) birligiga to‘g‘ri keladigan sarf me’yoriga rioya qilinishi 

tekshiriladi. Brak (yaroqsiz) dan ko‘rilgan yo‘qotishlar va ishlab chiqarish xarajatlari 

schyotlarini yopishning to‘g‘riligini tekshirish. 

Auditor shuni yaxshi bilishi zarurki, mahsulot(ish,xizmat)lar tannarxi 

buxgalteriya hisobida oddiy faoliyat turlari bo‘yicha hisobot davrida mahsulot ishlab 

chiqarish (ish bajarish,xizmat kursatish) va realizatsiya bilan bog‘liq sarflar yig’indisi 

kabi aniqlanadi. 

Tannarx soliqqa tortish maqsadlarida hisob elementi sifatida esa soliqqa 

tortiladigan bazani kamaytiradigan miqdor bo‘lib hisoblanadi. Ushbu ta‘rifdagi tafovut 

faqat shaklan ya‘ni atamashunoslik nuqtai nazaridan emas, balki miqdor jihatidan 

hamdir. Chunki, soliqqa tortish maqsadida hisoblanadigan tannarxga odatdagi faoliyat 

turlariga doir sarflar belgilangan me’yor(limit)lar va cheklashlarni hisobga olgan holda 

qo‘shiladi. Mahsulot ishlab chiqarish (ish bajarish,xizmat ko‘rsatish) xarajatlari 

to‘langan vaqtidan qat’iy nazar (oldin yoki keyinchalik to‘langan), qaysi hisobot 

davriga taalluqli bo‘lsa, shu davr tannarxiga qo‘shiladi. Xo‘jalik faoliyatidagi 

faktlarning vaqtinchalik aniqlik tamoili tannarxni to‘g‘ri shakllantirish uchun tovar-

moddiy zahira (ish,xizmat)lar qiymatining to‘langanlik fakti emas, balki ularni 

ishlatish(sarflash) fakti ahamiyatli ekanini bildiradi. Xarajatlarni hujjatlashtirish 

tamoyili auditorning xarajatlarni asoslash uchun isbotlovchi hujjatlarning mavjudligi, 

hamda ushbu muomalalarni buxgalteriya hisobida aks ettirishning to‘g‘riligini 

tasdiqlash vazifasini belgilab beradi. 

Yuqorida nomi qayd qilingan, «Xarajatlar tarkibi to‘g‘risidagi Nizom»ga 

muvofiq barcha xarajatlar quyidagicha guruhlanadi: 

1. Mahsulotlarning ishlab chiqarish tannarxiga kiritiladigan xarajatlar: 

a) bevosita va bilvosita moddiy xarajatlar; 

b) bevosita va bilvosita mehnat xarajatlari; 

v)boshqa bevosita va bilvosita xarajatlar,shu jumladan ishlab chiqarish 

xususiyatiga ega bo‘lgan ustama xarajatlar. Ishlab chiqarish tannarxiga kiritilmasdan, 

davr sarflari tarkibida hisobga olinib, asosiy faoliyatdan olingan foyda hisobidan 

qoplanadigan xarajatlar: 

a) sotish xarajatlari; 

b) boshqaruv xarajatlari(ma’muriy sarf-xarajatlar); 

c) boshqa muomala xarajatlari va zararlar. 

2. Xo‘jalik yurituvchi sub‘ektlarning umumxo‘jalik faoliyatidan olingan foyda 

yoki ko‘rilgan zararlarni hisoblab chiqarishda hisobga olinadigan, uning moliyaviy 

faoliyatiga doir xarajatlar: 

a) foizlar bo‘yicha sarflar; 

b) xorijiy valyuta muomalalari bo‘yicha salbiy kurs tafovutlari; 

v)qimmatli qog’ozlarga qo‘yilgan mablag’larni qayta baholash;    g)moliyaviy 

faoliyatga doir boshqa xarajatlar. 

3. Foyda solig’ini to‘lagunga qadar bo‘lgan foyda yoki zararlarni hisoblab 

chiqarishda hisobga olinadigan favqulodda zararlar. 

Odatda ishlab chiqarish xarajatlari quyidagi turlarga bo‘linadi: 

Ishlab chiqarish xarajatlari doimiy va o‘zgaruvchan (faoliyatga bog‘liq) 

xarajatlarga bo‘linadi. 

Xulosa qilib aytganda, kichik biznes subyektlarida ishlab chiqarish xarajatlari 

auditi korxona uchun katta ahamiyatga ega bo‘lib, samarali boshqarish va nazorat 

qilish orqali raqobatbardoshlik va moliyaviy barqarorlikka erishishga yordam beradi. 

